
Бяцхан Төгсжаргал багачуудын зусланд очиж амрахаар маргааш явах болсондоо сэтгэл нь хачин их догдолж «олон шинэ танилуудтай болно. Хуучин найз нартайгаа уулзаж, хичээл сургуульдаа ямар дүнтэй суралцсанаа ярилцана» гэж санахаас зуслангийн тэндэх гоёмсог сайхан байгалийн үзмэр дотно танил байшингууд нүдэнд нь харагдах шиг болж байлаа.

	Тэнд үеийн олон нөхөдтэйгөө нэг сар хамт байж амран цэнгэж, тоглон наадна гэдэг чинь юутай сайхан бэ?

	Эцэг, эхийн адил асрамжилдаг зуслангийн үйлчлэгч хүмүүс ялангуяа сайхан хоол хийдэг шигээ мөн сайхан дуулдаг тогооч авгай юу юунаас илүү дотно бодогдож байлаа.

	Төгсжаргал авч явах юм хумаа жин тан болгосон боловч нэгэн зүйл дутуу байлаа. Тэр нь чухам юу вэ гэвэл авч явах номууд нь байжээ. Аяныхаа хайрцгийг нээж, хувцас хунар ариун цэврийн хэрэглэлээ хийгээд үлдсэн зайд нь номуудаа хийхээр номын сангийнхаа шүүгээг онгойлготол ярайтал өрсөн номууд нь өмнөөс нь тосон харагдаж байна. Шилэн дээрээ нэртэй номууд нь ч яах вэ ямар ном болох нь таньж болохоор байж тиймгүй, номуудаа цөмийг нь гаргаж үзэхээс биш болохгүй бэрхшээлтэй байлаа.

	Хэвлэх үйлдвэр ном болгоныг ялангуяа зузаан номуудыг шилэн дээрээ нэртэй хавтаслаж баймаар юм даа гэж бодоод номоо нэг нэгээр нь гаргаж нэрийг нь үзэж эхлэв.

	Өнгөрсөн үдэш эцэг, эхийн хуралд суугаад ирсэн эх нь Төгсжаргалыгаа энэ жил 3-р ангийг онц дүнтэй төгсөж 4 дүгээр ангид дэвшин суралцах болсонд нь баярлаад хүүдээ бэлэг болгож өгсөн 4 дүгээр ангид үзэх сурах бичгүүдээс бусад энэ шүүгээнд байгаа ном болгоныг хоёроос доошгүй уншсан болохоор тэр номууд түүнд цөм дотно танил болсон байлаа. Номоо онгичиж байдал «Алтан гургалдай» гэдэг жижиг ном дайралдав. Түүний хуудсуудыг санамсаргүй эргүүлтэл «Үүрийн туяа нэгдлийн номын сан» гэсэн гурвалжин тэмдэг дарсан нь тодхон харагдлаа. Төгсжаргал тэр номоо чанга атгачиж чулуун хөшөө шиг хөдлөхгүй зогсов. Түүнийг хоёр жилийн өмнө аавыгаа нэгдэлд ажилтай байх үед нэгдлийн дэргэдэх сургуулийн нэгдүгээр ангид суралцаж байхдаа номын сангаас авч үзэж байгаад эргүүлж өгсөнгүй мартаж өнгөрсөн хэрэг байжээ.

	Номын сангийн ном одоо яадаг билээ. Ийм муухай юм байх гэж гэмшээд номын үнийг үзэв. Далан мөнгөний үнэтэй ном байлаа. Өнгөрсөн хоёр жил энэ номыг хэчнээн олон хүн унших ёстой байсан билээ гэж бодоод санаа алдав. Та нар улс олон нийтийнхээ ганц мөнгийг ч хайрладаг хүмүүс болон хүмүүжих ёстой гэж үргэлж сануулж байдаг эмэгтэй багш Сарантуяа нүдэнд нь харагдах шиг боллоо. Өөрийгөө бодохоос илүү нөхдийгөө хайрладаг байх хэрэгтэй гэж ээж нь үргэлж сануулдаг байжээ. Ноднин жил нэг хүн Төгсжаргалынд ирээд аавтай нь элдвийг ярилцаж байгаад:

	— Ном хулгай хийхэд ямар ч хууль байхгүй гэхэд аав нь:

	— Тэр чинь юу гэсэн үг вэ, ном бол арынхаа хуудсан дээр заавал ямар нэгэн үнийн тоотой байдаг. Тэр бол уг номын үнэ нь юм. Тэхээр ном хулгай хийсэн хүн гэдэг нэгдүгээрт үнэ бүхий зүйлийг хулгайлж хоёрдугаарт хүмүүсийн боловсролд хор саадыг учруулж байгаа гэмт хэрэг юм. Миний бодоход ер нь тэр талаар эрүүгийн хуульд тусгай нэгэн зүйл болгон оруулбал таарна гэж хэлж байсан нь санагдав.

	Би хэдийгээр хулгай хийгээгүй боловч мөн л адил төсөөтэй хэрэг хийжээ гэж бодохоос тэсэж сууж байж болшгүй болов. Тэгээд номоо барьсан чигээр явж цонхны дэргэд очиж хэсэг зогссоноо сандал дээр очиж лаг хийтэл суугаад шанаагаа тулж нүсэр хүнд бодолд дарагдав. За одоо яавал таарах вэ гэж бодсоор л байлаа. «Үүрийн туяа» нэгдэл рүү шалавхан очиж түмэн буруугаа хүлээж номын сангийн энэ номыг нь өгөхөөс нааш сэтгэл нь ер яасан ч гэсэн амрахгүй... Тэгвэл маргааш зусланд явахыгаа яадаг билээ гэж бодов.

	Төгсжаргал энэ явдлаа аавдаа яасан ч гэсэн хэлж болохгүй гэж бодов. Аавдаа алдаагаа хэлэхэд нь сүйд болтол загнадаг байжээ. Харин ээж нь бол тийм биш, харин нуувал загнадаг байжээ. Бага байхдаа осолдоод нэг шаазан ваар хагалсныгаа аавдаа үнэнээр нь хэлсэн чинь зөндөө загнажээ. Тэхээр нь болдоггүй юм байх гэж бодоод ээжээсээ нуусан чинь бүр сүйд болтол загнуулжээ. Түүнээс хойш юмыг ааваасаа нууж ээждээ бүгдийг нь ярьдаг болжээ. Тэгвэл одоо аавдаа юу гэж хэлэх вэ?

	« Үүрийн туяа нэгдэлд ажилтай байдаг өвөг аав эмэг ээж хоёртоо айлчлан очъё, зусланд очихыгоо дараагийн сард болгуулъя гэж хэлэхээр шийдэхдээ ааваасаа бусад хүмүүст ээждээ, багшдаа ялангуяа нөхдөдөө хамаг үнэнээ хэлж сэтгэлдээ сэвгүй болохоос нааш санаа нь бас л амаршгүй санагдаж байлаа. Тэгээд ээжийнхээ ажлын газар очихоор явахдаа нөгөө номоо барьсан чигээр бараг гүйх шахам явж байлаа.

	«Үүрийн туяа» нэгдэл тийш хурдлан яваа ачааны машинд суусан арваад хүний дунд сууж яваа бяцхан Төгсжаргал зүй нь өнөөдөр зусланд очихоор явж байх байсан ажээ. Гэтэл тийм биш, нэгдэл рүү явж байна. Тэгж явахдаа зуслангийн тухай ч бодохгүй аавдаа худал хэлж ээж багш хоёртоо хамаг учраа үнэнээр нь ярьсныгаа ч санахгүй, замын хажууд чухам юу юу өнгөрч байгааг ч анзаарахгүй ганцхан нөгөө авч яваа номын сангийн номоо, түүний тухай хамаг буруугаа яаж хүлээвэл зохих тухай бодоод тэнгэрийн хаяа ширтэн явлаа. Хамт, яваа хүмүүс:

	— Хүү минь чи өвөг аав, эмэг ээж хоёртойгоо уулзахаар явж байна уу даа? гэхэд Төгсжаргал:

	— Тийм дээ гэж хэлэхдээ хэл нь ер нугарч өгөхгүй шахам байлаа. Тэгж явсаар нэлээд болсны дараа хэн нэгэн хүн за нэгдэл маань харагдлаа гэв. Хүмүүс өндөлзөв:

	— Бид санаснаас овоо эрт ирлээ шүү.

	— Зургаахан сар болоод ирэхэд яасан олон байшин нэмчихээ вэ?

	— Тэр чинь үнээний байр...

	— Тэр наагуур байгаа чинь шинээр нэмсэн ажилчдын байр.

	— Тэр зүүн талын том цагаан байшин юуных вэ?

	— Лувсан гуайнх хаана бол мэдэх үү? гэх зэргээр шуугилдав. Төгсжаргал бараг босох шахам өндийсөнд хүмүүс:

	— Хүү минь ойчно, суу суу гэж ам амандаа хэлэв. Номын сангийн байшинг олж харах гэж чармайсан боловч танигдахаа больжээ.

	Төгсжаргалын өвөг аав эмэг ээж хоёр нь баярлан угтаж том болсны нь гайхалдан үнсэж таалав. Төгсжаргал яаран байж дөнгөж унд уугаад номын санд очихоор гүйн гүйсээр үүдэн дээр нь хүрээд амьсгаагаа дарах гэж оролдсон боловч хүлээж чадсангүй хаалгыг нь тогшсонд номын сангийн эрхлэгч танил өвгөн Дугар гуайн баргиа бүдүүн дуу сонстохын оронд эмэгтэй хүн:

	— За ор гэх нь дуулдав. Тасалгаанд орлоо. Өвгөн алга, ор танихгүй нэг эмэгтэй эзэн хүний ёсоор бичгийн ширээний ард суугаад ямар нэгэн зузаан ном уншиж байлаа.

	Төгсжаргал мэндлээд ширээний өмнө хэсэг дуугүй зогсов. Тэр эмэгтэй хариу мэндэлсэн боловч уншиж байгаа номдоо ухаангүй татагдсан бололтой салж ядан үргэлжлүүлэн уншсаар байснаа өгүүлбэр дууссан газар хуруугаараа дараад:

	— Хүү чи! ном унших гэж яваа бол хэрэгтэй номоо захиалаад тэр уншлагын тасалгаанд орно уу! гэсэнд Төгсжаргал:

	— Үгүй ээ! Би энэ номын санд ажиллаж байсан өвгөн Дугар гуайтай уулзах хэрэгтэй яваа юмсан гэсэнд эмэгтэй гайхсан бололтой хэсэг харж байснаа:

	— Тэр хүн одоо энд байхгүй гэсэнд Төгсжаргал

	— Одоо хаа байгаа бол? Би яаралтай уулзах маш чухал хэрэгтэй яваа юмсан гэсэнд эмэгтэй:

	— Чи хамаатан нь юм уу? гэж асуув. Төгсжаргал:

	— Биш ээ, би зүгээр өөртэй нь уулзах л хэрэгтэй юмсан гэсэнд эмэгтэй:

	— Тэр хүн чинь нас бараад жил гаран болж байна гэсэнд Төгсжаргал хариу юу ч хэлж чадсангүй хэдэн давхар сонинд нандигнан боосон нөгөө «Алтан гургалдай» гэдэг номоо гаргаж өгөөд:

	— Энэ ном...би... танай...тэр хүн...гэж хэлээд өөр юу ч хэлэлгүй, эргэж ч харалгүй шууд гараад явчихлаа. Номын сангийн эрхлэгч эмэгтэй юу ч асууж завдсангүй аль ч учрыг нь ололгүй номоо гартаа бариад дэмий гайхан хоцорлоо.

	* * *

	Төгсжаргал сумын шуудангийн газраас урамгүйнхэн алхаж явав. Энэ нь нэгдлийн төвд ирээд энэ өдөр арван гурав дахь хоногоо өнгөрүүлж байгаа хэрэг ажээ. Шуудан ирэх болгонд л пионерын сонин ирэх л юм, гэвч миний бичсэн зүйл яагаад ирдэггүй юм бол гэж цухалдан бодсоор явж байна. Эмэг ээж өвөг аав хоёр нь ач хүүгээ аль болох сайхнаар л амруулахыг хичээдэг боловч тэр нь шуудан ирэхийн чимээгээр ухаан жолоогүй гүйдэг, өдөр болгон удтал юм бодон ганцаараа суудаг болсны нь үзээд өвгөн эмгэн хоёрын сэтгэл ихэд зовниж янз янзаар оролдоод ач хүүгээ тайтгаруулан авч чадсангүй байжээ.

	— Тэр шуудан гэдэг нь хүссэн юмыг нь аваад ирдэг болоосой гэдэг байжээ. Төгсжаргалыг явж байтал номын сангийн эрхлэгч эмэгтэй маш сандрангуй байдалтай даллан дуудаж байгаа харагдлаа. Төгсжаргал юу болоо юм бол гэж бодсоор буцаж очлоо. Эмэгтэй маш сэтгэл нь догдлон: 

	— Дүү минь чамд баярыг хүргэе. Тун сая радиогоор чиний бичсэн зүйлийг нэвтрүүлэв. Чи тун их сайхан бичсэн байна шүү. Түүнийг сонсоход манай номын сан талийгаач өвгөн Дугар гуай цөм нүдэнд харагдах шиг хачин сайхан санагдлаа. Ялангуяа чиний ариун журамтайд чинь хязгааргүй их баярлав. Манай багачууд, цөм л ийм үнэнч байгаасай. Чамд баярлалаа! гэж хэлээд баяртайгаар гарыг нь барив.

	— Эгч ээ! Харин миний төлөө сэтгэл зовж байсан танд би хэмжээ хязгааргүй баярлалаа. Надад хүн баярлах юм алга гэж под хийтэл том хүн шиг хэлээд өвөг аав, эмэг ээж хоёр дээрээ очихоор жаргаж байгаа нарны туяан дор гүйх шахам явж байгаа Төгсжаргал ямар нэгэн хүнд юм үүрч явснаа авч орхисон шиг; сэтгэл нь амарч дотор нь онгойгоод алсад байгаа аав, ээж хоёроо санаж хүслэн болсон багачуудын зуслангаа гуйлгүй мөрөөдөж байгаагаа сая мэдлээ.

